
Jón Nordal er á meðal merkustu tónskálda okkar Íslendinga, fyrr og síðar. Sem einn af 

fyrstu íslensku módernistunum í tónlist hefur hann verið leiðandi í tónlistarlífi landsins 

um árabil. Eftir að Jón lauk tónlistarnámi sínu á Íslandi og í Sviss sótti hann námskeið í 

nútímatónlist í Darmstadt, sumarið 1957. Dvölin þar átti eftir að reynast vendilpunktur á 

tónsmíðaferli hans og lagðist Jón í framhaldi af henni í róttækt endurmat á eigin 

tónsmíðum. Jón samdi lítið í tæpan áratug eftir Darmstadt en út úr þögninni spratt verkið 

Adagio (1966). Þar birtist í fyrsta sinn hið persónulega tónmál sem fylgt hefur Jóni allar 

götur síðan. Kórverk hafa verið stór þáttur í höfundarverki Jóns frá árinu 1978. Með því 

að taka tvö þeirra til skoðunar, Kveðið í bjargi (1978) og Lux mundi (1996), má gera 

grein fyrir helstu stíleinkennum í kórtónlist hans. Tónsmíðar hans bera með sér ákaflega 

sterk höfundareinkenni, þar sem persónulegt hljómamál og þjóðleg undiralda ræður för. 

Innsæi Jóns vegur þyngra en skipulagðar vinnuaðferðir í tónverkum hans ásamt sterkri 

tilfinningu fyrir andstæðum milli hljómræns og lagræns efniviðar. 

1. Inngangur 

Jón Nordal er án nokkurs vafa eitt merkasta tónskáld sem Ísland hefur alið og má 

greina mikla virðingu og lotningu í orðræðu samstarfsfólks hans og annarra tónlistar-

manna þegar nafn hans og verk ber á góma. Tónlist Jóns Nordal ber með sér sterk 

höfundareinkenni og þarf varla nema nokkurra tóna hlustun til að staðfesta að um 

tónsmíð hans sé að ræða.  

Í samanburði við önnur lönd Evrópu er saga íslenskrar fagurtónlistar afar stutt. 

Íslendingar voru lengi vel aftarlega á merinni; þeir voru einangraðir frá tónlistarþróun 

meginlandsins og áttu því ekki auðvelt með að tileinka sér nýjungar á tónlistarsviðinu. 

Á fyrri hluta 20. aldar litu íslensk tónskáld aftur til tónlistar Schuberts og 

Mendelssohns, án þess að gefa síð-rómantískri hljómfræði Wagners, hvað þá heldur 

atónalisma Schoenbergs, nokkurn gaum.1 Fyrsta íslenska tónskáldið sem þreifaði fyrir 

sér í nýjar áttir, fjarri hinu rómantíska tónmáli 18. aldarinnar, var Jón Leifs (1899-

1968). Sýn hans á framtíð íslenskrar tónlistar var þó ekki án sögulegrar tengingar en 

nýsköpun hans fólst í því að skoða hinn þjóðlega arf íslenskar tónlistar. Þannig nýtti 

hann sér sérstöðu íslenskra þjóðlaga og tvísöngs sem efnivið í nýstárlegar 

uppfinningar sínar á sviði fagurtónlistar.2  

Í kjölfar seinni heimsstyrjaldarinnar komu erlendir listamenn í auknum mæli til 

landsins í styttri og lengri tíma og höfðu mikil áhrif á íslenskt samfélag. Aukin 

velmegun sem hersetan hafði í för með sér opnaði fleiri ungmennum dyr til frekara 

náms erlendis. Því varð til kynslóð menntaðra íslenskra tónlistarmanna sem var í 

miklum tengslum við nýjustu strauma og stefnur á meginlandi Evrópu og í 

Bandaríkjunum. Þeir áttu eftir að hafa gífurlega áhrif á tónlistarlífið á Íslandi.3 

 Einn þessara tónlistarmanna var Jón Nordal en hann fæddist árið 1926, sonur 

hjónanna Ólafar og Sigurðar Nordal. Jón ólst upp á miklu menningarheimili, enda 

kominn af miklu menntafólki. Skólaganga hans var þó með óhefðbundnu sniði. Jón 

var heilsulítill sem ungur drengur og lærði að mestu heima hjá sér. Það var heima hjá 

honum sem tónlistaráhuginn kviknaði en móðir hans lék á píanó og byrjaði Jón sjálfur 

að læra á píanó upp úr 11 ára aldri. Jón stundaði nám við Tónlistarskólann í Reykjavík 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
1  John D. White „New music of Iceland.“ Í New music of the nordic countries, John D. White 

ritstýrði, bls 287-381, (New york: Pendragon Press, 2002), bls 303. 
2  White, „New music of Iceland.“ bls 306-307. 
3  White, „New music of Iceland.“ bls 313. 

og lauk burtfararprófi í píanó 1948 og í tónsmíðum 1949.4 Þar hafði hann lært á píanó 

undir handleiðslu Árna Kristjánssonar og tónsmíðar hjá Jóni Þórarinssyni. Ef útskrift 

tók við frekara nám erlendis. Jón fór til Zürich og stundaði þar nám á árunum 1949-

1951. Aðalkennarar hans voru þeir Willy Burkhard í tónsmíðum og Walter Frey í 

píanóleik. Jón dvaldi erlendis til ársins 1957, í Kaupmannahöfn, Róm og París en 

einnig sótti hann sumarnámskeið í nútímatónlist í Darmstadt. Darmstadt var eitt helsta 

vígi nútímatónlistar eftir seinni heimsstyrjöldina og höfðust þar við margir af 

framsæknustu tónskáldum heimsins, eins og Stockhausen, Ligeti, Nono og Maderna.5  

Þegar Jón kom heim frá námi hóf hann störf við Tónlistarskólann í Reykjavík. 

Árið 1959 tók hann við sem skólastjóri og gegndi því starfi til ársins 1992. Jón var 

einnig einn af stofnendum og fyrsti formaður Musica Nova, en Musica Nova var 

félagskapur um flutning á nýrri tónlist á Íslandi.6 Jón Nordal tilheyrir því kynslóð 

hinna fyrstu íslensku módernista í tónlist ásamt mönnum eins og Atla Heimi 

Sveinsyni, Þorkatli Sigurbjörnssyni, Magnúsi Blöndal og Leifi Þórarinssyni, sem voru 

frumkvöðlar á sviði framsækinnar tónlistar á Íslandi. 

 Stór þáttur í höfundarverki Jóns eru kórverk hans. Þar á meðal perlur á borð 

við Smávinir fagrir sem fyrir löngu eru orðnar hluti af menningarvitund Íslendinga en 

einnig stærri kórverk, sem eru á meðal meistaraverka íslenskra tónbókmennta. Í því 

ljósi er áhugavert að skoða stíleinkenni á kórverkum Jóns Nordal út frá tveimur 

stórum kórverkum frá ólíkum tímum; Kveðið í bjargi (1978) sem samið er við 

þjóðvísu og Lux mundi (1996) við trúarlegan texta úr Jóhannesarguðspjalli. Til að 

varpa ljósi á stíleinkenni Jóns lítum við einnig yfir feril Jóns og áhrifavalda sem varpa 

ljósi á þá þróun sem varð á tónmáli Jóns. 

 

2. Ferill Jóns og þróun á tónlist hans 

2.1 Fyrstu sporin – tónsmíðar Jóns fyrir 1962 

Áhuginn á tónsköpun hefur fylgt Jóni frá því hann fyrst hóf píanónám. Fyrstu 

smáverks hins unga Jóns voru undir áhrifum frá þeim verkum sem móðir hans spilaði 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
4  Einar Falur Ingólfsson. „Það er mér eðlislægt að semja.“ Sunnudagsmogginn, 21. mars 2010, bls 50-

51.  
5  Bergendal, Göran, um Jón Nordal í bæklingi með hljómdiskinum Portrait/Jón Nordal, Karólína 

Eiríksdóttir þýddi, (Reykjavík: ITM, 1991). 
6  Bergendal, Göran, um Jón Nordal í bæklingi með hljómdiskinum Portrait/Jón Nordal. 

á píanóið og fór hann að skrifa „tilraunir“ sínar í þar til gerða glósubók.7 Sjálfur hefur 

Jón sagt að tónsmíðar og píanóleikurinn hafi alltaf haldist í hendur hjá honum og að 

spuni við hljóðfærið hafi verið honum hugleikinn. Þessi spuni hefur allar götur síðan 

verið mikilvægur þáttur í tónsmíðaferli Jóns. Í gegnum hann finnur hann tónefni, 

hljóma eða línur sem honum lýst vel á sem síðan er hægt að vinna úr á skipulegan 

hátt.8  

 Í verkinu Systur í Garðshorni (1944) fyrir fiðlu og píanó, sem Jón samdi 18 ára 

gamall, bregður fyrir sterkum þjóðlegum einkennum. Þar notast Jón meðal annars við 

opnar fimmundir, kirkjutóntegundir og íslenska dansrytma. Þessari tónsmíð má e.t.v. 

líkja við tónsmíðar Edvard Grieg.9 Þegar Jón byrjaði í tónsmíðatímum í Tónlistar-

skólanum í Reykjavík hjá Jóni Þórarinssyni komst hann í kynni við það sem mætti 

kalla nútímatónlist. Jón Þórarinsson hafði lært hjá Paul Hindemith og kenndi og samdi 

tónlist eftir tónsmíðaaðferðum hans.10 Jón Nordal samdi undir handleiðslu Jóns 

Þórarinssonar tvö stærri verk, Tríó fyrir óbó, klarinett og horn og Konsert fyrir 

hljómsveit, sem bæði eru greinilega undir áhrifum Hindemiths.  

 Jón fluttist til Sviss árið 1949 og stundaði þar nám hjá tónskáldinu Willy 

Burkhard. Jón undi sér þó illa í náminu þar. Í heimildarmyndinni Leiðslu segir Jón 

meðal annars að hann hafi lent upp á kant við skólastjórann og rifist heiftarlega við 

hann.11 Fyrir þá sem þekkja til hógværðar og skapmildi Jóns segir þetta eflaust mikið 

um tilfinningar hans í garð skólastjórans.  

Eftir námið í Sviss dvaldi Jón í Danmörku, París og Róm. Á þessum árum 

samdi Jón Sónötu fyrir fiðlu og píanó, Sjö lög við miðaldarkvæði fyrir karlakór, 

Konsert fyrir píanó og hljómsveit og Bjarkarmál fyrir hljómsveit. Stíllega séð var Jón 

enn leitandi en í fiðlusónötunni mættust tónsmíðaaðferðir Hindemiths og tilraunir með 

tólftónaaðferð Schoenbergs,12 á meðan karlakórslögin líta aftur til íslenskrar þjóðlaga-

hefðar með notkun kirkjutóntegunda og þjóðdansarytma.13 Í píanókonsertinum, sem er 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
7  Bjarki Sveinbjörnsson. Tónlist Jóns Nordal og þróun tónlistarmála á 6. áratugnum og fyrri hluta 7. 

áratugarins, kandídatsritgerð í tónvísindum, Leiðbeinandi var Prófessor dr. Phil. Finn Egeland 
Hansen, (Aalborg: Det Musikvidenskabelige Institut, 1993), bls 39. 

8 Viðtal við Jón Nordal. Viðtalið tóku Steinar Logi Helgason, Örnólfur Eldon, Þorkell Nordal 
(Reykjavík: Listaháskóli Íslands/óútgefið, 23. júlí 2015).  

9  Bjarki Sveinbjörnsson. Tónlist Jóns Nordal, bls 41-42. 
10  Bjarki Sveinbjörnsson. Tónlist Jóns Nordal, bls 42. 
11  Baldur Hrafnkel Jónsson og Guðmundur Emilsson. Leiðsla. Heimildarmynd um Jón Nordal, 

(Reykjavík: Rúv, 1992). 
12  Bjarki Sveinbjörnsson. Tónlist Jóns Nordal, bls 45-46. 
13  Bjarki Sveinbjörnsson. Tónlist Jóns Nordal, bls 46.!

mikið „virtúósaverk“, má hins vegar greina áhrif frá Bartók14 og í Bjarkarmálum má 

heyra ný-rómantík í anda Carl Nielsen.15 

 Þessi fyrsti hluti af tónsmíðaferli Jóns einkennist af úrvinnslu úr þeim 

hugmyndum sem hann kynnist í námi. Áhrif Hindemiths í gegnum tónsmíðanámið hjá 

Jóni Þórarinssyni eru óneitanlega til staðar en margt annað býr undir yfirborðinu. 

Áhugi Jóns á þjóðlegum einkennum spannar til dæmis allan feril hans, án þess þó að 

þau liggi á yfirborðinu. Kaflar í Bjarkamálum veita einnig sýn inn í framtíðarverk Jóns 

með hægri, íhugulli framvindu sinni.16 

 

2.2 Nýir straumar 

Árið 1957 fór Jón á sumarnámskeið í tónsmíðum í Darmstadt í Þýskalandi og átti sú 

ferð eftir að reynast vendilpunktur á ferli hans. Eftir seinni heimsstyrjöldina urðu 

sumarnámskeiðin í Darmstadt gróðrarstía fyrir framsæknar hugmyndir í tónlist, þar 

sem menn á borð við Ligeti, Nono, Boulez og Stockhausen kynntu margar af sínum 

byltingarkenndu hugmyndum.17 Eftirstríðsárin í Þýskalandi kölluðu á andsvar við 

þjóðernishugmyndum nasismans og leit þá seríalisminn dagsins ljós. Hann byggði á 

röðunarkerfi Schoenbergs og seinni vínarskólans en gekk skrefinu lengra og 

skipulagði alla þætti tónlistarinnar, frá rytma og tónefni til tónhæðar og styrkleika-

brigða. Þessar nýju hugmyndir höfðu mikil áhrif á Jón og fengu hann til að endurmeta 

hugmyndir sínar um tónsmíðar. Jón segir um áhrif Darmstadt skólans: 

 
Mér finnst ég í raun og veru aldrei hafa orðið sami maður eftir þetta. Þetta breytti öllum 
mínum viðhorfum [...] Ég hef aldrei samið neitt síðan sem á ekki einhverjar rætur í þessu.18 

 

Jón segir dvölina í Darmstadt hafi losað um vissa hluti og beint honum inn á nýjar 

brautir.19 Jón þurfti þó sinn tíma til þess að melta þessar nýju hugmyndir en engin ný 

tónsmíð kom frá Jóni fyrr en fimm árum eftir sumarið í Darmstadt. Það verk er 

Brotaspil (1962) en líta má á verkið sem ákveðið uppgjör við þessar nýju hugmyndir. Í 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
14 Kristín Jónína Taylor. Northern Lights: Indigenous Icelandic Aspects of Jóns Nordal’s Piano 

Concerto, Doktorsritgerð (Ohio: University of Cincinnati, 2006), bls 41. 
15  Bjarki Sveinbjörnsson. Tónlist Jóns Nordal, bls 47. 
16 Bjarki Sveinbjörnsson. Tónlist Jóns Nordal, bls 48. 
17  Baldur Hrafnkel Jónsson og Guðmundur Emilsson. Leiðsla. Heimildarmynd um Jón Nordal. 
18  Árni Heimir Ingólfsson. „Hin milda melankólía.“ Lesbók Morgunblaðisins, 11. mars 2006, bls 16. 
19  Baldur Hrafnkel Jónsson og Guðmundur Emilsson. Leiðsla. Heimildarmynd um Jón Nordal. 

Brotaspili nýtir Jón sér strangar aðferðir raðtækninnar í bland við lýrískari kafla og 

brotakennt tónefni í anda Webern.20 Jón segir um verkið: 

 
Ég held að Brotaspil geti ekki talist heppnað verk, en það hafði vissa þýðingu fyrir sjálfan mig 
á þessum árum, ég einhvernveginn afgreiddi þar ýmislegt sem hafði setið í mér og stíflað mig. 
[...] mér fannst ég hafa afgreitt eitthvað í Brotaspili, en það var ekki þar með sagt að ég væri 
búinn að finna braut, ég beið átekta og gerði allskonar tilraunir.21 

 

Þessar tilraunir báru árangur en fjórum árum eftir að Jón samdi Brotaspil kom frá 

honum verk sem sem markaði nýjan punkt í ferli Jóns.  

 Í verkinu Adagio (1966) fyrir flautu píanó, hörpu og strengi má segja að Jón 

hafi fundið sinn innri stíl. Tónmálið á ekki lengur neitt skylt við hljóðheim 

Hindemiths né hina ströngu raðtækni Darmstadt-skólans. Verkið ber vissulega 

ákveðin einkenni tólftónaaðferðarinnar en Jón forðast þó að takmarka sig við þá 

raðtækni sem er að finna í Brotaspili.22 Þess í stað skapar hann ólgandi tónavef þar 

sem djúpar tilfinningar láta á sér kræla undir yfirborðinu.  

 Frá því að Jón fann þennan nýja tón í Adagio og þangað til næsta verk frá 

honum leit dagsins ljós liðu aftur fjögur ár. Þá kom frá honum hljómsveitarverkið 

Stiklur (1970) og við tók tímabil þar sem Jón sendir frá sér nýtt hljómsveitarverk 

nánast árlega til ársins 1983. Á þessum árum samdi hann mörg af helstu 

meistaraverkum sínum, t.d. Leiðslu (1973), Epitafion (1974), Tvísöng (1979), Choralis 

(1982) og Sellókonsert (1983).23 

Kammertónlist er einnig stór hlutur af höfundarverki Jóns en fyrsta 

kammerverk hans eftir Sónötu fyrir fiðlu og píanó (1952) var Duo fyrir fiðlu og selló 

(1983). Í kjölfarið fylgdu Ristur fyrir klarinett og píanó (1985), Myndir á þili fyrir 

selló og píanó, strengjakvartettinn Frá Draumi til Draums (1996) og tríóið Andað á 

sofinn streng (1998). Jón hefur ekki samið mikið af einleiksverkum, einungis fáein 

orgelverk og eitt verk fyrir hörpu. Jón samdi þó eitthvað af einleiksverkum fyrir píanó 

sem hann flutti á sjálfur á árum áður en ekkert þeirra hefur verið gefið út.24 

Árið 1978 samdi Jón sín fyrstu verk fyrir blandaðan kór, ef frátalin eru smærri 

æskuverk eins og Smávinir fagir sem Jón samdi 14 ára. Þessi verk, Umhverfi og 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
20  White, „New music of Iceland.“ bls 319. 
21  Bjarki Sveinbjörnsson. Tónlist Jóns Nordal, bls 54. 
22  Bergendal, Göran, um Jón Nordal í bæklingi með hljómdiskinum Portrait/Jón Nordal. 
23  Steinar Logi Helgason, Örnólfur Eldon, Þorkell Nordal. Gagnagrunnur yfir tónverk Jóns Nordal 

(Reykjavík: Listaháskóli Íslands/óútgefið, 2015). 
24  Viðtal við Jón Nordal. Viðtalið tóku Steinar Logi Helgason, Örnólfur Eldon, Þorkell Nordal. 

Kveðið í Bjargi, mörkuðu upphafið af vinnu hans með kór sem miðil en kórtónlist 

kom til með að vera stór partur af sköpunarverki hans. Flest kórverka Jóns eru samin 

fyrir Hamrahlíðarkórana og Þorgerði Ingólfsdóttur, en kórar hennar hafa frá stofnun 

verið tilraunarstofa fyrir íslensk tónskáld, og Hljómeyki, sem frumflutt hefur töluvert 

af verkum hans á Sumartónleikum í Skálholti.25 

 

3. Kórverk Jóns Nordal 

3.1 Heildaryfirlit og flokkun kórverka  

Kórverkum Jóns Nordal má skipta í fjóra flokka: Stór kórverk án hljóðfæra, verk fyrir 

kór og hljóðfæri, útsetningar og smærri kórverk eða sálmalög. Vitað er til þess að Jón 

hafi samið 29 kórverk.26 Í viðtali hefur hann þó gefið í skyn að kórverk sín séu fleiri. 

Þessi óþekktu söngverk hafi hann samið fyrir sjálfan sig, fyrir skúffuna, og ekki hafi 

verið ráðgert að gefa þau út eða flytja á opinberum vettvangi.27 Af þekktum 

kórverkum Jóns eru sjö útsetningar, þar af fjórar þjóðlagaútsetningar og þrjár 

útsetningar á eigin verkum. Í flokki tónsmíða fyrir kór og hljóðfæri er að finna önnur 

þrjú verk. Stærri kórverk Jóns eru 13 talsins og smærri kórverk sex. Vissulega er það 

matsatriði hvar línan er dregin milli stærri og smærri kórverka. Höfundi þótti þó 

nauðsynlegt að gera greinarmun á ólíku umfangi kórverka Jóns. Því kaus hann að 

notast við þá skilgreiningu að „smærri“ kórverk séu einblöðungar eða stutt strófísk 

verk þar sem tónmál er einfaldara.28  

 

3.2 Kveðið í bjargi  

Kórverkið Kveðið í bjargi var samið í tilefni 10 ára starfsafmælis Norræna hússins og 

var frumflutt þar á hátíðartónleikunum 21. október 1978. Kór Menntaskólans við 

Hamrahlíð flutti verkið undir stjórn Þorgerðar Ingólfsdóttur.29 Verkið var fyrsta stóra 

verk Jóns fyrir blandaðan kór að undanskildu verkinu Umhverfi, sem þó er smærra í 

sniðum. Jón samdi Umhverfi sama ár og var það nokkurs konar undirbúningsstúdía 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
25  Steinar Logi Helgason, Örnólfur Eldon, Þorkell Nordal. Gagnagrunnur yfir tónverk Jóns Nordal. 
26  Steinar Logi Helgason, Örnólfur Eldon, Þorkell Nordal. Gagnagrunnur yfir tónverk Jóns Nordal. 
27  Þorsteinn Helgason. „...svo féll hamurinn: Viðtal við Jón Nordal um tónsköpun og áhrifavalda.“ Í 

bæklingi með hljómdiskinum Lux mundi (Reykjavík: Smekkleysa, 2004). 
28  Steinar Logi Helgason, Örnólfur Eldon, Þorkell Nordal. Gagnagrunnur yfir tónverk Jóns Nordal. 
29  Svanhildur Óskarsdóttir ritstýrði, Kveðið í bjargi: Þorgerður Ingólfsdóttir Hamrahlíðarkórarnir og 

tónskáldin þeirra (Reykjavík: Eyja útgáfufélag, 2015), bls. 61. 

áður en hann réðst í smíði Kveðið í bjargi.30 Texti Kveðið í bjargi er þjóðvísa sem á að 

hafa runnið úr rifjum huldufólks: Faðir minn átti fagur land, sem margur grætur, því 

ber eg harm í hjarta mér um daga og nætur.31 Jón Nordal segir um tilurð verksins: 

 
Mesti vandinn var að finna réttan texta og leitaði ég víða fanga. En að lokum fór látlaus og 
tregablandin þjóðvísa sem ég kunni frá barnæsku að sækja fast á mig og skapast og spretta 
fram í huganum. [...] Þessar einföldu ljóðlínur með sínum margræða boðskap höfðu lengi 
heillað mig og eiga ekki síður við á okkar dögum en fyrrum.32 
 

Form verksins er í senn skýrt og órætt, þar sem líta má á fyrri hluta verkins sem 

þrískiptan formála að eiginlegum meginkafla verkins; A-hlutanum sem hefst á miðri 

fjórðu blaðsíðu. Þá tekur við brú yfir í B-hluta verksins sem er rytmískur og hraður 

með nýju stefjaefni og að lokum er A-hlutinn endurtekinn. (sjá nótur í viðauka I) 

Upphaf verksins samanstendur af tveimur tónum, h og a, stórri tvíund sem 

gengur niður eitt skref og upp aftur. Þetta tónbil myndar frum sem er grunneining 

verksins. 

 

 
Mynd 1: Stóra tvíundin sem myndar upphafsfrum verksins. 33 

 

Þetta frum stækkar og fleiri tvíundir bætast við áður en þær nema staðar á hálf-

minnkuðum hljómi, sem er einn af helstu lykilhljómum í tónmáli Jóns. Meðan 

undirraddirnar liggja á hálfminnkaða hljómnum syngja sórpranraddir aðalstef 
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
30  Viðtal við Þorgerði Ingólfsdóttur. Viðtalið tóku Steinar Logi Helgason, Örnólfur Eldon, Þorkell 

Nordal, (Reykjavík: Listaháskóli Íslands/óútgefið, 27. júní 2015). 
31  Svanhildur Óskarsdóttir ritstýrði, Kveðið í bjargi, bls. 61. 
32  Svanhildur Óskarsdóttir ritstýrði, Kveðið í bjargi, bls. 61. 
33  Jón Nordal. Kveðið í bjargi. [texti] þjóðvísa (Reykjavík: ITM, 1978), bls 1. 



 

! 8!

verksins, sem hefst einmitt á tvíundarfruminu. Stefið er í hreinum moll/eólískrí 

kirkjutóntegund sem helst í hendur við notkun kirkjutóntegunda og þjóðlegra einkenna 

seinna í verkinu. 

 

 
Mynd 2: Aðalstef verksins kynnt til sögunnar.34 
 

Inngangshluta hins langa formála líkur í níunda takti eftir að aðalstefið hefur verið 

kynnt til sögunar ásamt fyrstu ljóðlínunni: Faðir minn átti fagurt land. Við tekur fyrsti 

hluti formálans sem er ómstríður hljómakafli frá takti 12. Þar fær litadýrð í tónmáli 

Jóns að njóta sín til fulls. Hálfminnkaði hljómurinn er í forgrunni ásamt mollsjöundar-

hljómum, ferundarhljómum, og níundar- og ellefundarhljómum. Í laglína sópran-

raddarinnar er unnið úr aðalstefinu með því að fylla krómatískt upp í hreina fimmund, 

tónsvið aðalstefsins. Þessi krómantíska úrvinnsla undirstrikar angurværð textans: sem 

margur grætur. Að loknum stuttum tengikafla í karlröddum og öltum, þar sem 

tvíundarfrumið er allsráðandi, birtist aðalstefið í þriðja sinn, nú þríund hærra en í 

upphafi. Altar og karlraddir liggja á dúr-níundarhljómi í grunnstöðu á meðan dúett 

kvenradda glæðir aðalstefið nýju lífi með enn nýjum texta: því ber ég harm í hjarta 

mér. Að lokum kemur niðurlag þar sem hljómaklasi, samsettur úr tveimur moll-

hljómum (g-moll og f-moll) sem liggja hvor ofan á öðrum, leysist í hreina fimmund.  

Áhugavert er að sjá að Jón hefur tilhneigingu til að ljúka flóknum og 

ómstríðum hljómaköflum sínum á einfaldan máta. Þannig endar hljómaröðin sem hefst 

í takti 11 á björtum C-dúr hljómi í takti 17 (og undirstrikar þannig hið fallega land sem 

margur grætur í textanum). Það sama má segja um hið opna fimmundaniðurlag í takti 

31 sem leysist úr hljómaklasa fyrri takta. 
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
34  Jón Nordal. Kveðið í bjargi, bls. 1. 

Mynd 3: Niðurlag 1. hluta formálans þar sem hljómaklasi leysist í fimmund. 35 

 

Í takti 32 verður ákveðin stefnubreyting í kjölfari fimmundaniðurlagsins sem lokar 

fyrsta hluta formálans. Í þessum öðrum hluta formálans fjarlægjumst við hljóðheim 

20. aldarinnar, sem fyrstu tvær blaðsíður verksins kynna okkur fyrir, og hverfum við 

inn á brautir þjóðlagsins. Laglínur í hreinum moll/eólískri tóntegund og lýdískri 

tóntegund flakka milli radda og samstígar fimmundar koma við sögu í tvísöngsstíl. 

Þessi þjóðlegi hluti formálans er allt annars eðlis en það sem á undan hefur gengið. 

Þar sem tónlistin var áður lóðrétt í hljómrænni hugsun sinni og dreymandi í óræðum 

og tælandi galdri sínum er hún nú lárétt og streymandi. Víðfeðm lína sem ber með sér 

anda þjóðlagsins og ákveðna fortíðarþrá færist á milli radda sem mætast að lokum í 

safaríkum níundarhljómi. Hann minnir okkur á að þjóðlagadraumurinn er ekki allur 

þar sem hann er séður. Í kjölfarið kemur að hápunkti þessa hluta þar sem krómatísk 

þríundatengsl grunnhljóma og stækkuð ferundarstökk mynda stuðlabergshljómaröð 

sem minnir á tónmál Jóns Leifs. 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
35  Jón Nordal. Kveðið í bjargi, bls. 3. 

Mynd 4: Krómatísk þríundatengsl og stækkuð ferundastökk í anda Jóns Leifs.36 

 

Eftir stutta hljómræna brú í kvenröddum kemur loksins að A-hluta verksins í takti 49. 

Í formála verksins hefur megnið af efni þess þegar verið sett fram: Aðalstefið sem 

kynnt er í innganginum og er ráðandi í fyrsta hluta formálans og hinn þjóðlegi 

tvísöngur annars hlutans. Framan af er verkið þó brotakennt, á meðan daðrað er við 

tilfinningalega möguleika texta og tónefnis. Í A-hlutanum byrjar hins vegar hið 

eiginlega samtal þessara tveggja póla. Þar fáum við í fyrsta skiptið að heyra aðalstefið 

í hómófónískri hjómsetningu og síðan tvísöngssvar í karlröddum sem leiðir af sér 

kadensu sem endar í fimmund. Þar kemur einnig allur sá texti og efniviður sem 

kynntur hefur verið í fyrsta skiptið saman í einni heildstæðri hugsun.  

 

 
Mynd 5: Aðalstefið hljómsett í upphafi A-hluta.37 

 
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
36  Jón Nordal. Kveðið í bjargi, bls. 3. 
37  Jón Nordal. Kveðið í bjargi, bls. 4. 

Lok A-hlutans enda á hreinni fimmund, líkt og í lok fyrsta hluta formálans, og við 

tekur brú yfir í B-hluta verksins. Þessi brú byggir á tvísöngshugmyndinni sem sett var 

fram í öðrum hluta formálans. Raddhóparnir skiptast á tvísöngslínum og er sem tveir 

hópar kallist á sitthvoru megin bjargsins. Brúin nær frá takti 57-69 og er í lokum 

hennar kynnt til sögunnar nýtt efni sem verður aðalefni B-hlutans.  

 

 
Mynd 6: Raddhópar kallast á í fimmundum í brú milli A- og B-hluta.38 

 

Eins og áður hefur komið fram er frumið í upphafi verksins (sem myndar upphaf 

aðalstefins) fallandi stór tvíund sem gengur aftur upp. Í B-hlutanum (frá takti 70) 

kemur einhvers konar andsvar við frum verksins. Í stað hinnar fallandi tvíundar 

upphafsfrumsins er mótsvarið nú lítil tvíund sem gengur upp skref og niður aftur í 

samstígum fimmundum og snýr þannig fruminu á haus.  

 

 
Mynd 7: Hið nýja mótfrum kynnt undir lok brúnnar yfir í B-hlutann39 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
38  Jón Nordal. Kveðið í bjargi, bls. 5. 
39  Jón Nordal. Kveðið í bjargi, bls. 5. 

Þessi nýja stefna nær ekki eingöngu til stefjaefnis heldur er hraði verksins aukinn  og 

rytmískur kraftur ræður nú för. Ef við lítum á verkið framan af sem ákveðna 

dreymandi nostalgíu og sorghugleiðingu erum við í B-hlutanum komin að reiðinni í 

sorgarferlinu. Karlraddir hamra á hvössum moll- og minnkuðum hljómum undir 

áköfum, rytmískum og synkóperuðum fimmundasöng kvenradda. Tónmiðjan verður 

óviss og laglínan sem myndast hefur úr mótfruminu leiðir hlustandann í sífellu á nýjar 

slóðir. 

 

 
Mynd 8: Rytmísk ákefð í B-hluta verksins40 

 

 Að lokum fer að lygna og allar raddir, að bössum undanskildum, hlaða sér upp í 

díatónískan klasahljóm (eins og áður eru það tveir mollhljómar með tvíundsbili: b-

moll og c-moll) sem leysist í B-dúr hljóm sem lokar B-hluta verksins. Lok verksins 

eru endurtekning A-hlutans, sem nú er tónfluttur hálftóni neðar eftir hamagang B-

kaflans. Jón leyfir sér nú að enda verkið á dúrhljómi í stað hreinnar fimmundar á 

sambærilegum stað fyrr í verkinu. 

 Það er eflaust hægt að nálgast formgreiningu á Kveðið í bjargi á marga ólíka 

vegu. Hugmynd höfundar um þrískiptan formála (sem spannar hálft verkið) gæti 

hljómað róttæk en lítur hann svo á að hún útskýri uppbyggingu verkins á greinagóðan 

hátt. Verkið hefði getað byrjað á takti 49 (og misst mikið af galdri sínum) sem verk í 

mjög einföldu formi: A-brú-B-A. Með formálanum getur Jón hins vegar leyft sér að 

brjóta niður efnið og búið til spennu og óræðni sem gerir það að verkum að hin 
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
40  Jón Nordal. Kveðið í bjargi, bls. 6. 

fullmótaða hugmynd A-hlutans verður enn áhrifaríkari fyrir vikið. Þannig telur höfund 

hugsanlegt að tónskáldið hafi unnið sig afturábak frá upphafinu í A-hlutanum við gerð 

verksins. 

 Á heildina litið er Kveðið í bjargi einstaklega áhrifamikið verk. Það er 

fjölbreytt og djúpt með breiða litapalettu. Helsti styrkur þess felst þó í getu Jóns til að 

varpa ljósi á hina ólíku fleti textans; fortíðarþráin í hinu fagra landi sem var, sorg 

nútímans og harmurinn sem lifir inn í framtíðina. 

 

3.3 Lux mundi 

Jón Nordal samdi verkið Lux mundi árið 1996 að beiðni Dómkórsins og var verkið 

frumflutt 26. október sama ár á 200 ára afmælishátíð Dómkirkjunnar. Marteinn H. 

Friðriksson stjórnaði.41 Textinn er á latínu og kemur úr Jóhannesarguðspjalli (8:12) 

þar sem Jesús segir: „Ég er ljós heimsins. Sá sem fylgir mér, mun ekki ganga í myrkri, 

heldur hafa ljós lífsins.“42 Form verksins er í grunninn þrískipt og helst það í hendur 

við skiptingu textans. Fyrstu 24 taktar verksins mynda fyrsta þátt verksins og 

samstendur hann af inngangi, framsögu, hápunkt og niðurlagi. Þessi fyrsti hluti 

verksins fæst eingöngu við upphafsorð guðspjallsins: Ego sum lux mundi. Miðþáttur 

verksins er stystur (taktar 25-33) og kemur þá fyrir seinni hluti guðspjallsins: Qui 

sequitur me, non ambulat in tenebris, sed habebit lumen vitæ. Í lokahluta verksins 

kemur Jón aftur að fyrstu línu textans og má líta á hann sem tilbrigði við fyrsta 

hlutann í bland við nýja tónlist. (sjá nótur í viðauka II) 

Í byrjun Lux mundi setur Jón efnivið verksins fram á einfaldan máta, einradda í 

kvenröddum. Línan byggist upp á hreinum og stækkuðum ferundum og gefur það 

tónlistinni lýdískan blæ. Líta má á efniviðinn sem útvíkkun á a-moll þar sem hækkaðir 

tónar sinna hlutverki leiðsögutóna og heldur línan þannig áþreyfanlegri tónmiðju þrátt 

fyrir að standa utan hefðbundinna tóntegundakerfa. Tónmiðjur verksins eru tónarnir a 

og e sem ramma inn kafla verksins. 

 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
41  Þorsteinn Helgason. „...svo féll hamurinn.“ Í bæklingi með hljómdiskinum Lux mundi. 
42  „Jóhannesarguðspjall, 8:12.“ Í Biblían, heilög ritning (Reykjavík: Hið íslenska Biblíufélag, 1981). 

Mynd 9: Upphafslína Lux mundi þar sem kvenraddir kynna tónefni verksins.43 
 

Í níunda takti koma í fyrsta skiptið allar raddir saman í hómófónískri hljómaröð sem er 

einkennandi fyrir tónmál Jóns. Þéttofin hljómvefur byggður upp af hálfminnkuðum 

hljómum, í bland við safaríka níundar- og ellefundarhljóma og mollsjöundarhljóma 

ráða för. Lagrænt upphaf verksins, sem spannar allt raddsvið kvenraddanna, hefur hér 

vikið fyrir þéttum, krómatískum hljómfærslum þar sem laglínan er ekki lengur í 

aðalhlutverki heldur hljómræn spenna. Í hljómamáli sínu býr Jón til leiðsögutóna sem 

hann leysir í frekari ómstíður. Þannig getur hann haldið rökréttu áframhaldi í 

hljómahreyfingum; hver ný lausn veitir möguleika á nýrri spennu á óvæntum slóðum.  

 

 
Mynd 10: Kafli með einkennandi hljómamáli Jóns.44 

 

Hinar hröðu og ómstríðu hljómaskiptingar sem á undan hafa gengið byggja upp 

hápunkt verksins í takti 19. Þar fær sópraninn loks frjálsar hendur á efra tónsviði sínu í 

lagrænni útfærslu efniviðsins sem Jón setur fram í byrjun verksins, á meðan aðrar 

raddir hægja á hljómahreyfingunni og  liggja á dúr-níundarhljómi.  

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
43  Jón Nordal. Lux mundi. [texti] biblíutexti /Reykjavík: ITM 1996), bls 1. 
44  Jón Nordal. Lux mundi, bls 1. 

Mynd 11: Byggt upp að hápunkti þar sem hægt er á hljómahreyfingu.45 

 

Niðurlagi fyrsta hluta verksins (taktar 22-25) líkur á fallandi sópranlínu um leið og 

undirraddirnar færa sig saman í þéttari hljómskipan. Að lokum er sem raddirnar bráðni 

saman og hittast á einum tóni, sem er annar af tónmiðjutónum verksins; tóninn a. 

 Í miðhluta verksins (frá takti 25) færist áherslan frá því hljómræna yfir til þess 

lagræna. Karlraddirnar liggja á tóninum a en kvenraddirnar syngja línu þar sem 

stækkaða ferundin er í forgrunni. Þannig er Jón kominn aftur í lagrænu hugmynd 

upphafsins. Í takti 30 svara karlraddir einradda línu kvenradda með hljómrænum 

hápunkti áður en kvenraddirnar taka við á ný og mynda brú yfir í lokahluta verksins.  

 

 
Mynd 12: Lagrænn miðhluti verksins.46 

 

Líta má á lokahluta Lux mundi sem nokkurs konar tilbrigði við fyrsta hlutann. Hann 

hefst í takti 34, sem er svipaður og taktur 9 í upphafi nema nú eru raddirnar komnar í 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
45  Jón Nordal. Lux mundi, bls 2. 
46  Jón Nordal. Lux mundi, bls 3. 

mun dreifðari hljómsetningu. Þessi litli hápunktur leiðir inn í nýtt efni þar sem 

samstígir níundarhljómar ráða förinni og fær tónlistin á sig franskan blæ.  

Lokahnykkur verksins, sem hefst í takti 43, er tilbrigði við einradda upphafs-

línu verksins. Nú er hún aftur á móti hljómsett af undirröddum. Síðustu þrír taktar 

verksins mynda síðan kóda þar sem þétt hljómsetning leiðir af sér opna fimmund sem 

lokar verkinu.  

 

 
Mynd 13: Niðurlag verksins þar sem þétt hljómsetning endar í hreinni fimmund.47 

 

Lux mundi ber með sér sterk höfundareinkenni Jóns Nordal. Form verkins er sífellt 

samtal hins lagræna og hins hljómræna, hins lóðrétta og hins lárétta. Upphafslína 

verksins er frjáls í eðli sínu og má líta á hana sem sléttsöng nýrra tíma. Þegar allar 

raddirnar koma saman hverfur hins vegar tilfinningin fyrir lagrænni framvindu og 

verða allar raddir kórsins jafn réttháar. Þétt hljómsetning með hröðum hljómaskiptum 

leiðir inn í hápunkt með hægari hljómskiptum og lagrænni yfirrödd áður en raddirnar 

renna saman í einn tónn; frá hinu flókna yfir í hið einfalda. Þessi lýsing á fyrsta hluta 

Lux mundi varpar ákveðnu ljósi á einhvern galdur í tónlist Jóns Nordal. Galdurinn 

felur í sér notkun andstæðna hins flókna og hins einfalda og tengsl þessara tveggja 

póla. Í niðurlagi fyrsta hlutans er niðurstaða hinna ómstríðu hljóma einn tón sem allur 

kórinn mætist á. Það sama á við um lok verksins þar sem hrein fimmund hljómar í lok 

verksins eftir safaríkt hljómabað síðustu taktanna. Það er eins og þessar flóknu 

hljómaraðir þrái að leysast upp í frumeindir sínar, gunneininguna sem liggur verkinu 

til grundvallar.  

Þrátt fyrir að tónmál Jóns sé afurð 20. aldarinnar vísar hann einnig til fortíðar. 

Þannig má líta til þess að tónlistin er ekki rytmískt flókin en takttegundir taka samt 
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
47  Jón Nordal. Lux mundi, bls 4. 

sífelldum breytingum. Gefur það yfirbragð þjóðlagsins, þar sem ólgar stöðugt undir 

yfirborðinu; það er ekkert skýrt fyrsta slag til að halda sér í heldur eingöngu 

áhersluatkvæði textans. Í Lux mundi leitast Jón við að sameina sitt eigið persónulega 

tónmál við hinn forna hljóm sléttsöngsins í djúpri íhugun um hina sterku staðhæfingu 

sem Jesús setur fram: Ég er ljós heimsins.  

 

3.4 Almenn stíleinkenni og samantekt greininga 

Kveðið í bjargi og Lux mundi gefa góða yfirsýn yfir stærri kórverk Jóns Nordal. 

Verkin eru samin með 18 ára millibili og eru ólík í efnistökum: Kveðið í bjargi er 

veraldlegt verk með þjóðlegum texta meðan Lux mundi fæst við trúarlegan texta á 

latínu.  

Bæði verkin hefjast á inngangi þar sem ráðandi tónbil eru kynnt sem ákveðin 

grunneining verkins. Í Kveðið í bjargi er það stór tvíund en í Lux mundi er það 

stækkaða og hreina ferundin. Kveðið í bjargi er talsvert stærra í sniðum en Lux mundi 

og notar meiri efnivið. Ef til vill má horfa til þess að Kveðið í bjargi er fyrsta stóra 

verk Jóns fyrir blandaðan kór og notar hann því tækifærið til að þreifa fyrir sér í 

fjölbreyttum efnivið og kórskrifum. Í Lux mundi er Jón öruggari í eigin kórskrifum og 

því sparneytnari á efni og úrvinnslu.  

Hið persónulega hljómamál Jóns er áberandi í báðum verkum, þrátt fyrir að 

meira sé um þjóðlegar tengingar í Kveðið í bjargi. Það er mjög eðlilegt ef litið er til 

texta verksins sem bíður upp á vísanir í íslenskan tónlistararf. Lux mundi hefur fastari 

rætur í persónulegu tónmáli Jóns en er þó ekki laust við þjóðleg áhrif. Þannig ber 

aðalstef verksins sterk lýdísk einkenni þar sem stækkaða ferundin er í forgrunni. 

Laglínuhreyfing í Lux mundi er þó frekar í tenglum við sléttsöngshefð fyrri alda heldur 

en þjóðlagahefð og endurspeglar það trúarlegt eðli verksins. 

 Það má almennt segja  um tónlist Jóns að tengingin við tónlistararf Íslendinga 

sé aldrei langt undan. Það kemur vissulega fyrir að hann notist við þjóðlög í stærri 

verkum sínum (t.d. notar hann Liljulagið í Choralis48 og Vatnsdælingastemmu í 

Tvísöng fyrir fiðlu, víólu og hljómsveit49) en jafnvel þegar þjóðlög koma ekki beint 

við sögu er samt eins og að andi þeirra svífi yfir vötnum. Einhvers staðar í 

bakgrunninum lifir minning þjóðlagsins, sem er svo samofin tónmáli Jóns að erfitt er 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
48  Bjarki Sveinbjörnsson. Tónlist Jóns Nordal, bls 98. 
49  Bjarki Sveinbjörnsson. Tónlist Jóns Nordal, bls 94. 

að henda reiður á hvar hún hefst og hvar hún endar; minningin um sálminn sem aldrei 

var sunginn. 

Hljómrænt tónmál Jóns er eins og áður hefur komið fram mjög persónulegt og 

sterkt einkenni á tónlist hans. Af stórtónskáldum Evrópu á 20. öld er það helst Olivier 

Messiaen sem býr yfir jafn auðþekkjanlegu tónmáli og Jón. Eins og í tilfelli Jóns eru 

nokkrir tónar í tónlist Messiaen nóg til að staðfesta um hvaða höfund er að ræða. 

Höfundur telur þó að meitlað tónmál Messiaen sé mun skipulagðara í skalanotkun og 

uppbyggingu, samanber notkun hans á skölum með takmarkaða tónflutningsgetu, en 

hjá Jóni. Tónefnið sem Jón notar í verkum sínum er ekki útreiknað eftir kerfum og 

formúlum heldur er sköpun þess mjög persónulegt ferli. Jón segir sjálfur að hann sé 

alltaf rissa eitthvað niður, melódíur, strófur og hljómakeðjur og að það sé undirstaðan í 

verkum hans.50 Í hljómrænum köflum í tónlist Jóns er hálfminnkaði hljómurinn mjög 

mikilvægur í bland við moll-sjöundarhljóma og hljóma með viðbættum níundum og 

ellefundum. Þessi einkenni er ekki aðeins að finna í kórtónlist hans heldur eru þau 

gegnumgangandi í öllu höfundarverki hans eftir árið 1962.51 

Í báðum verkunum skín í gegn ákveðin tilfinning fyrir jöfnum hlutföllum þar 

sem flóknar hljómaraðir enda á einum tóni, hreinum fimmundum eða dúrhljómi. 

Díatónískir klasahljómar byggðir á tveimur mollhljómum stórri tvíund frá hvorum 

öðrum koma einnig fyrir og má sjá sambærilega hluti í öðrum kórverkum Jóns eins og 

t.d. í Óttusöngvum á vori (1993).  

 

 
Mynd 14: Díatónískir klasahljómar í Óttusöngvum á vori.52 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
50  Þorsteinn Helgason. „...svo féll hamurinn.“ Í bæklingi með hljómdiskinum Lux mundi. 
51  Steinar Logi Helgason, Örnólfur Eldon, Þorkell Nordal. Gagnagrunnur yfir tónverk Jóns Nordal. 
52  Jón Nordal. Óttusöngvar á vori. [texti eftir] Matthías Johannessen (Reykjavík: ITM, 1993), bls 27. 

Þessi tilfinning Jóns fyrir jöfnum hlutföllum er einnig greinileg í samspili hins 

hljómræna og hins lagræna, hins lóðrétta og lárétta. Það samspil tryggir músíkalskt 

áframhald og skýra stefnu í gegnum formhugsun verkanna. 

Hugmyndin sem kemur fram í hinum rytmíska B-hluta Kveðið í bjargi skýtur 

einnig upp kollinum í lokaþætti Óttusöngva á vori, þar sem rytmískur undirleikur 

kórradda styður við laglínu. Í viðtali við Hörð Áskelsson, sem stjórnaði frumflutningi 

Óttusöngva á Sumartónleikum í Skálholti, minntist hann þess að Jón Nordal hafi lýst 

þessum lokaþætti sem „Shadows“ kaflanum og vísar þar til rokkgrúppunnar frægu. 

Þar er kórinn í hlutverki rytmagítarleikara meðan einsöngur sópransins er 

„gítarsólóið“.53 
 

 
Mynd 15: „Shadows“ kaflinn í Óttusöngvum á vori.54 

 

Tónlist Jóns er fullt af ljóðrænu og angurværum expressionisma og afneitar þannig 

brotakenndu regluverki Darmstadt skólans, sem þó hafði gríðarleg áhrif á tónsköpun 

hans eftir 1957. Jón er meðvitaður um hættu þess að festast í regluverki stílsins og 

segir í viðtali í Morgunblaðinu:  

 
[...] menn langar að reyna eitthvað svipað og aðrir eru að gera en missa svo jarðsamband við 
sjálfan sig. [...] Það er einfalt að apa eftir stefnum [...], en sá sem vill nota þær til að víkka 
eitthvað í sjálfum sér, getur þurft til þess langan tíma.“55 

 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
53  Viðtal við Hörð Áskelsson. Viðtalið tóku Steinar Logi Helgason, Örnólfur Eldon, Þorkell Nordal 

(Reykjavík: Listaháskóli Íslands/óútgefið, 12. júní 2015). 
54  Jón Nordal. Óttusöngvar á vori, bls 18. 
55  Margrét Heinreksdóttir. „ Mér finnst ég þurfa að finna verk mín í gegnum merg og bein: Rætt við 

Jón Nordal, tónskáld.“ Morgunblaðið, 224. tbl. (1. október 1983): 12. 

Höfundur telur að það sé hluti af hinum mikla galdri í verkum Jóns hversu lítill 

kerfiskarl hann er. Vissulega er skýr framvinda og formhugsun til staðar en sköpun 

tónefnisins er alltaf persónulegt ferli þar sem innsæið fær að ráða för. Í viðtali við 

Þorstein Helgason var Jón spurður að því hvernig hann skipulegði hin stóru kórverk 

sín og svaraði hann á þá leið: 

 
Ég skynja á góðum stundum einhver drög að tónverki, eins og ég fái allt í einu einhverja 
tilfinningu fyrir því hvað það ætli að verða. En að skipuleggja fram í tíman get ég ekki. Þetta 
kemur, byrjar og þróast. [...] Ég er semsagt mjög „óintellektúel“ við þetta; það er ákaflega 
mikið tilfinningaatriði hvernig ég sem. Ég verð bara að horfast í augu við það. 56 

 

Það sem Jón kallar „óintellektúelt“ við tónsmíðaferli sitt er að mati höfundar einn 

helsti styrkleiki hans, um leið og það getur útskýrt erfiða fæðingu verka hans. Í hverju 

nýju verki sem Jón semur þarf hann að byrja aftur á ákveðnum byrjunarreit þar sem 

ekki er hægt að leita til fyrirfram ákveðinna tónefnisformúla. Innsæi og sterk 

músíkölsk tillfinning ráða för.  

 Jón Nordal er þekktur fyrir mikla hógværð sína og að láta ekki mikið uppi um 

eigin verk. Þessi hógværð helst í hendur við það hversu persónuleg tónlist hans er. Það 

sem hann hefur að segja hefur þegar verið lagt á borð í verkum hans og er lítil ástæða 

til að bæta frekar við það. Eins og Bjarki Sveinsbjörnsson tónlistarfræðingur orðar 

það: „Hugsmíð listamannsins endurspeglar persónuna.“57 

 

4. Lokaorð  

Frá blautu barnsbeini var Jón Nordal knúin áfram af þörf til þess að semja tónlist og 

gera tilraunir við hljóðfærið. Í námi sínu við Tónlistarskólann í Reykjavík lærði hann 

handbragð tónskáldsins og litaðist af áhrifum frá Paul Hindemith. Þegar Jón fór á 

sumarnámskeið í Darmstadt kynntist hann hugmyndum sem breyttu tónsmíðum hans 

varanlega. Jón átti þó ekki eftir að ílengjast í heimi seríalismans, árið 1966 steig hann 

fram sem fullmótað tónskáld – hið persónulega og innhverfa tónmál sem birtist í 

Adagio var komið til að vera. 

 Allt frá því árinu 1978 hefur kórtónlist verið veigamikill þáttur í tónskáldskap 

Jóns. Kórverkin tvö sem hér hafa verið til umfjöllunar, Kveðið í bjargi og Lux mundi 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
56  Þorsteinn Helgason. „...svo féll hamurinn.“ Í bæklingi með hljómdiskinum Lux mundi. 
57  Bjarki Sveinbjörnsson. Tónlist Jóns Nordal, bls 102. 

varpa í sameiningu ljósi á kórstíl Jóns, um leið og þau gefa mynd af heildar-

stíleinkennum hans eftir árið 1962. Þó verkin séu ólík í efnistökum gengur hljómræn 

hugsun Jóns sem rauður þráður í gegnum þau. Í Kveðið í bjargi nálgast hann 

þjóðvísuna bæði út frá nýstárlegu tónmáli sínu en einnig með þjóðlegan bakgrunn 

textans í huga. Í Lux mundi, sem samið var 18 árum seinna, er stíllinni knappari og 

tónefnið afmarkaðra. Líkt og í Kveðið í bjargi er þó stutt í þjóðlega undiröldu í 

gegnum lýdíska litanotkun og vísun í sléttsöng. Í verkunum tveimur speglast hið 

hljómræna og lagræna, hið óræða og angurværa. Tónlist Jóns er þó fyrst og fremst 

mannleg og persónuleg. Hún kafar ofan í hyldýpi sálarinnar þar sem vindar 

framtíðarinnar þyrla upp minningum og fortíðarþrá landsins á meðan hvíslandi niður 

þjóðlagsins hríslar sér meðfram bjargbrúninni. 

Í gegnum feril sinn sem tónskáld og uppalandi hefur Jón Nordal mótað sér 

ákveðna stöðu sem fyrirmynd og föðurímynd í menningarlífi landsins. Með tónlist 

sinni hefur hann skapað landsvæði tóna þar sem fortíð og framtíð mætast í 

angurværum dansi. Það er því við hæfi að næstu kynslóðir líti til tónlistar hans og 

syngi inn í framtíðina: Faðir minn átti fagurt land... 

